
Zaštita i kontrola ustavnosti i zakonitosti

         Nadzor ustavnosti zakona, odnosno nadzor ustavnosti i zakonitosti drugih akata državnih tijela, predstavlja jednu od najvažnijih funkcija u modernoj demokratskoj državi. Može se reći da danas gotovo sve demokratske države u svijetu poznaju neki oblik toga nadzora. Iako postoji mnogo načina na koje taj nadzor može biti organizovan, teorija razlikuje američki i evropski. Naime, u SAD-u postoji tzv.decentralizovani sisem (kao i u još nekim zemljama, npr. Australija, Indija i dr.). Prema ovom sistemu nadzor ustavnosti i zakonitosti može vršiti svaki sud u SAD-u, nezavisno od toga koje mjesto zauzima u  sudskom sistemu, dakle taj sud ima pravo da u razrješenju slučaja koji je pred njim raspravlja i odlučuje o suglasnosti akta koji se treba primijeniti sa Ustavom SAD-a. Za razliku od američkog decentralizovanog sistema, u većini europskih zemalja se primjenjuje centralizovani sistem, u kojem je nadzor ustavnosti i zakonitosti u rukama posebnog organa, odvojenog od redovnog sudskog sustava, ali odvojenog i od ostalih grana državne vlasti. Taj organ je obično ustavni sud. 

           Dakle, glavna karakteristka nadzora ustavnosti i zakonitosti jeste da se određenim državnim tijelima (redovnim sudovima ili specijaliziranim ustavnim sudovima) daje mogućnost staviti izvan snage zakone i druge propise (u cijelosti ili djelomično), odnosno ne primijeniti ih na određeni slučaj, ako nađu da su ti zakoni nesuglasni s ustavom. 

         Valja napomenuti da u evropskom centralizovanom sistemu (koji se naravno primjenjuje i u BiH) zakonitost općih pravnih akata (zakona, uredbi i sl.) ispituju i kontrolišu prije svega ustavni sudovi. Utvrđivanje nesaglasnosti ustava s jedne strane i opštih pravnih akata s druge strane, jeste osnovna funkcija ustavnog sudstva. Ovo otklanjanje nesaglasnosti nije samo sebi svrha, već služi učvršćivanju i daljem razvitku demokratskih principa, a najviše vladavine prava. Ustavni sud dakle predstavlja organ koji obezbjeđuje da se određena društveno-politička zajednica u regulaciji  društvenih odnosa nalazi u granicama ustavnih ovlaštenja, 
          Zakonitost pojedinačnih pravnih akata (konkretnih odluka državnih organa) štiti se putem pravnih lijekova koje stranke podnose u redovnim sudskim i upravnim postupcima. Tu kontrolu, a time i zaštitu prava stranaka, obavlja redovni sud koji je hijerarhijski viši od onog koji je donio odluku u nižem stepenu, i to na način da viši sud odlučuje o povredama procesnog i materijalnog prava počinjenim od nižih sudova. U prvom slučaju (kod povreda procesnog prava) viši sudovi ispituju formalnu, a u drugom slučaju (kod povreda materijalnog prava) ispituju materijalnu zakonitost. Redovni sudovi koji odlučuju o konkretnim sporovima nisu ovlašteni da kontrolišu ustavnost zakona.
Zaštita ustavnosti i zakonitosti BiH 
          Ustavni sud BiH, na izvjestan način učestvuje u stvaranju prava, budući da ima nadležnost da odlučuje o ustavnosti opštih pravnih akata. U sistemu trodiobe vlasti na zakonodavnu, izvršnu i sudsku, najvažnija funkcija Ustavnog suda je da obezbjedi da se zakonodavna vlast vrši u skladu sa Ustavom. Ustavni sud funkciju osiguravanja usaglašenosti pravnog sistema sa Ustavom BiH ostvaruje putem svoje tzv. ''apstraktne nadležnosti'' na osnovu koje ocjenjuje ustavnost odredbi entitetskih ustava i zakona. Također Ustavni sud BiH preispituje i ustavnost državnih zakona, odnosno opštih pravnih akata.

          Osnovno pitanje kod  podnošenja zahtjeva za ocjenu ustavnosti nekog pravnog akta jeste ko može podnijeti ovakav zahtjev. Prema Ustavu BiH zahtjev mogu  podnijeti:
- član predsjedništva, 
-predsjedavajući Vijeća ministara BiH, 
-predsjedavajući i zamjenici predsjedavajućeg oba doma Parlamentarne skupštine BiH
-i kvalifikovani broj poslanika/delegata zakonodavnih tijela države, entiteta i Distrikta Brčko BiH. 
          U dosadašnjoj  praksi Ustavnog suda BiH zahtjevi za apstraktnu ocjenu ustavnosti čine u prosjeku ispod manje od 20 predmeta godišnje. Kada postupa po zahtjevu za ocjenu ustavnosti relevantnog akta, odluka Ustavnog suda može biti dvojaka:

- da je akt u saglasnosti, 
- da akt nije u saglasnosti sa Ustavom u cijelosti ili djelomično.
              U slučajevima donošenja odluke o saglasnosti Ustavni sud u obrazloženju daje tumačenje osporenog akta u skladu sa Ustavom. U slučajevima kada se donese odluka o neusaglašenosti pojedinog akta sa Ustavom, sud može u cijelosti ili djelimično ukinuti opšti akt ili pojedine njegove odredbe. Pravila Ustavnog suda BiH propisuju da sud odlukom kojom usvaja zahtjev odlučuje o njenom pravnom djelovanju,
· da li odluka ima retroaktivno dejstvo (''ex tunc''), što znači da osporeni pravni akt nije valjan od samog njegovog donošenja  
· da li odluka ima dejstvo od trenutka kad je donesena (''ex nunc''), što znači da osporeni pravni akt nije valjan od donošenja odluke
         Ukoliko odluka ima  retroaktivno dejstvo, to ima za posljedicu da svi odnosi i akti nastali na temelju akta koji je neustavan nemaju pravnog osnova, pa se time ne bi mogli ni primjenjivati. Izuzetno, može se ostaviti i rok za usaglašavanje akata sa Ustavom koji ne može biti duži od šest mjeseci. U slučaju neotklanjanja nesaglasnosti u predviđenom roku sud će donijeti odluku o prestanku važenja nesaglasnih odredbi, odnosno akata.

          Opšte je mišljenje da bi bilo poželjno uvesti i mogućnost pokretanja postupka za ocjenu ustavnosti od strane samog suda (tzv. postupak'' ex officio'', po službenoj dužnosti), kao i mogućnost davanja inicijative za ocjenu ustavnosti svim društvenim subjektima, kao što je  predviđeno u Republici Srpskoj. Na ovaj način Ustavni sud bi se mogao kretati i izvan postavljenog zahtjeva, npr. u slučajevima preispitivanja osporene odredbe, ukoliko smatra da su i druge odredbe akta u pitanju također neustavne, odnosno u slučajevima pokretanja inicijative pružila bi se mogućnost svim zainteresovanim subjektima da i sami doprinesu praktičnom ostvarenju načela ustavnosti. Postupajući na takav način Ustavni sud BiH bi mogao predstavljati onaj državni organ koji osigurava jedinstvo i funkcionalnost cjelokupnog sistema.
           Zaštita ustavnosti i zakonitosti u enitetima

     Ustavni sudovi entiteta samostalni su u odnosu na Ustavni sud BiH i nosioci su zaštite entitetskih ustava i zakona, a posredno i Ustava BiH, s obzirom na ustavnu obavezu usklađenosti entitetskih ustava sa državnim ustavom. U praksi ne postoji potpuno jasno razgraničenje funkcija državnog i entitetskih ustavnih sudova.  

    

             Ustavni sud RS-a
          Ocjenjivanje ustavnosti ili zakonitosti opštih akata, tzv. normativna kontrola, jeste osnovna nadležnost Ustavnih sudova entiteta Kada se govori o normativnoj kontroli, najčešće se radi o naknadnoj kontroli ustavnosti zakona, odnosno ustavnosti i zakonitosti svih drugih propisa i opštih pravnih akata. Kontroli ustavnosti i zakonitosti  podležu gotovo svi opšti pravni akti (izuzetak su akti koji imaju snagu ustava) i to oni koji su u pravnom poretku, a izuzetno i oni koji su prestali da važe, ali samo pod uslovom da je postupak ocene ustavnosti pokrenut najkasnije u roku od šest meseci od prestanka njihovog važenja.  Postupak za ocenjivanje ustavnosti ili zakonitosti opšteg akta pokreće se predlogom ovlašćenog predlagača, a veoma je važno napomenuti da po ustavu RS-a, postupak za ocenu ustavnosti ili zakonitosti može da pokrene samostalno i Ustavni sud, na osnovu odluke koju donosi dvotrećinskom većinom glasova svih sudija. Pravo na pokretanje postupka imaju samo Ustavom utvrđeni subjekti (ovlašćeni predlagači), dok pravo na inicijativu za pokretanje zahtjeva ima svako pravno ili fizičko lice. Iz gore navedenoga proizilazi da Ustavni sud RS-a ima veća ovlaštenja prilikom zaštite ustavnosti i zakonitosti od Ustavnog suda FBiH, te da veći broj subjekata ima pravo pokretanja zahtjeva za ocjenu ustavnoasti i zakonitosti nekog akta, a okolnost da svako pravno ili fizičko lice može dati inicijativu za pokretanje zahtjeva svakako doprinosi razvoju demokratičnosti društva i predstavlja pozitivnu tekovinu.
              
          Ustavni sud FBiH
             Također je i za Ustavni sud FBiH ocjenjivanje ustavnosti ili zakonitosti opštih akata osnovna nadležnost. Tako je Ustavni sud FBiH nadležan za utvrđivanje da li je prijedlog zakona koji je usvojio jedan od domova, ili zakon koji su usvojila oba doma, u skladu sa Ustavom FBiH, utvrđivanje da li su ustav kantona i amandman na ustav, predloženi zakon ili zakon koga je usvojilo to zakonodavno tijelo, u skladu sa Ustavom FBiH, kao i utvrđivanje da li je predloženi ili usvojeni propis koji donosi organ federalne, kantonalne, gradske ili općinske vlasti u skladu sa Ustavom FBiH. Također se zaštita ustavnosti ostvaruje i putem tzv. ''ustavnih pitanja'', tj o pitanjima koja Ustavnom sudu FBiH podnesu redovni sudovi, a koja se pojave u toku postupka pred tim sudomvima (radi se o situaciji kad Vrhovni sud, ili kantonalni sud, u toku postupka koji se vodi pred sudom, smatraju da odgovarajući zakon nije u skladu sa ovim ustavom). 
        Dvije osnovne zamjerke koje se upućuju u pogledu apstraktne nadležnosti   Ustavnog suda FBiH odnose se na krug lica koje mogu pokrenuti postupak za ocenu ustavnosti ili zakonitosti, kao i nemogućnost pokretanja postupka za ocjenu ustavnosti od strane samog suda  po službenoj dužnosti,(slično kao i kod Ustavnog suda BiH). Nadamo se da će se predviđenim promjenama Ustava FBiH i ova pitanja biti rješena na bolji način.
